
Брисел, 31 март 2009 година

Почитувани колеги,

Ја имам приликата да се осврнам на една исклучително значајна тема која, сė повеќе и повеќе, го предизвикува интересот на граѓаните, а со тоа и на партиите од Република Македонија. Обично во државите во транзиција како нашата, поради карактерот на политичките и на дел од економските прашања, во одредени периоди имаше запоставување на прашањата поврзани со екологијата, но сега тие состојби полека, но сигурно се менуваат во Република Македонија. 
Согласно со Извештајот на Европската комисија за напредокот на Република Македонија во областа на животната средина, е констатиран одреден напредок во доменот на хоризонталното законодавство. Донесен е Законот за изменување и дополнување на Законот за животната средина и се усвоени низа подзаконските акти, со цел да транспонираат барањата за пристап на јавноста до информациите за животната средина. На почетокот на оваа година, усвоена е и Годишна програма за инвестиции во заштитата на човековата околина, согласно со која степенот на финансиските средства кои ќе се издвојуваат за еколошки проекти е зголемен за 10% споредено со 2008 година. Исто така, се започнати одредени активности за подготовка на проекти кои имаат за цел да ги намалат емисиите на гасовите кои предизвикуваат ефект на стаклена градина, во согласност со Механизмот за чист развој согласно со Протоколот од Кјото.
За остварување на целите за заштитата на животната средина, исто така, сакам да информирам дека од страна на државата е подготвен Национален акционен план за заштита на животната средина (НЕАП), со поддршка од група на Светската банка. НЕАП ги анализира проблемите на животната средина и препорачува активности што се однесуваат на политиката, институциите и приоритетните инвестиции. Планот се базира на следниве три критериуми:
· заштита на човековото здравје,
· унапредување на животната средина заради подобрување на квалитетот на живеење и
· зачувување на природните богатства за одржлив развој во РМ.
Основна приоритетна активност на Република Македонија е да се изгради систем на управување на животната средина со адекватен институционален капацитет и со соодветна нормативна рамка. Република Македонија е во процес на создавање на ефикасен систем за управување со животната средина, што ќе биде конзистентен со стандардите на Европската унија.
Во овој период е изработен Планот за институционален развој на капацитетите за управување со животната средина на национално и локално ниво 2009-2014, кој произлезе како обврска од 4 Поткомитет за транспорт, енергетика, животна средина и регионален развој, а Владата го усвои во февруари 2009 година.
Би сакал да се осврнам и на донесувањето на Законот за животната средина во 2008 година, со кој во државата се воведоа драстични казни за сериозни прекршоци од трета категорија, со што уште повеќе се зајакнува контролата врз правните и физичките лица за почитување на обврските за заштита на животната средина. Во областа на управувањето со отпадот е донесен Закон за изменување на Законот за управување со отпадот, во кој се предвидуваат строги казни за сторени прекршоци во оваа сфера. 
На крајот би сакал да се осврнам уште на едно прашање, а тое а прашањето за квалитетот на водата. На почетокот на оваа година се донесе Законот за изменување на Законот за водите, со кој  се воведе обврска 5% од давачките за користење на вода, песок и други материјали пред сė да бидат наменети за технички и екононски подобрувања за рационално користење на водите, против загадувањето на водите, за подготовка на Национална стратегија за водите, подговотовка на Генерален план и на планови за управување со речните басени, за функционирање на Националниот совет за води и за востановување на државна мониторинг мрежа за води. Во оваа насока, вредно за споменување е учеството на претставници од Министерството за животна средина на 11-та средба на Комитетот за координација на Проектот за интегрирано управување со екосистемот во Басенот на Преспанското Езеро, кое се одржа во Грција во ноември минатата година, со учество на претставници од Албанија, Македонија и Грција. 

Се разбира, во областа на животната средина има серија на проекти кои во континуитет се спроведуваат од страна на државните органи во Република Македонија, особено од страна на Министерството за животна средина. Свесни сме дека на овие прашања им се посветуваше помалку внимание во минатото, но факт е дека сега постои неспорна политичка вода од страна на сите институции во државата овие прашања да добиваат позначајно место во рамките на процесот на политичката дебата која се одвива во Република Македонија. Тоа од една страна е доказ дека процесите во Република Македонија почнуваат да се решаваат, но и знак дека свесноста кај граѓаните за инвестирање во животната околина е сė поголема и поголема.
Ви благодарам на вниманието.

